
Hastings (Ingalaterra), 1066. Gi-
len I.a Normandiako dukearen 
gudarosteak Harold II.a erre-
gearen tropak mendean hartu 

zituen, eta tronua eskuratu zuen. Gilen 
I.a Konkistatzailea 1087 urtera bitar-
tean izan zen errege. 

Normandiarren konkistaren ondo-
rengo erregealdi horretan, matxinadak 
matxinada, administrazio eraginkorra 
antolatu eta sistema feudala zorrotz 
ezarri zuen Gilenek. Koroak Britainiar 
Uharteetako lurren jabetza aldarrikatu 
zuen eta erregeak lurrak zatitu eta nor-
mandiar noble leialen artean banatu 
zituen.

Kevin Cahill ikerketa kazetariak Bri-
tainia Handiko lurren jabetzari buruz-
ko ikerlana argitaratu du berriki: Who 
Owns Britain (Nor da Britainia Han-
diaren jabea). Eta bertan dio Britainia 
Handiko populazioaren %1ek baino 
gutxiagok duela Erresuma Batuko eta 
Irlandako lurren ia %70aren jabetza. 
Zehazki 160.000 familien esku dago 
lurren %66; bestela esanda, popula-
zioaren %0,3 da Britainia Handiaren 
bi herenen jabe. Eta familia horien ar-
tean gehienak Gilen Konkistatzailearen 
armadako nobleen oinordekoak direla 
ikusi du Cahillek ikerlanari esker.

Gobernuak, sistema ekonomiko eta 
politikoak etengabe aldatu dira mila ur-

tetan, baina ondasunak gutxi batzuen 
esku iraun du, hau da, sistema berriek 
banaketa desorekatu zaharra indartu 
besterik ez dute egin. Eta, esan bezala, 
lurjabe gehienak oraindik aristokrazia-
ko kideak dira, baina gainera Ingalate-
rrako Eliza, errege-etxea eta zenbait en-
presa handi ere lurjabe nagusien artean 
daude. Horrez gain, Cahillek hainbat 
oztoporekin egin du topo ikerketan ari 
zela eta azpimarratu du lurren jabetza-

ren inguruan gardentasun falta handia 
dagoela. Lurren Erregistro ofizialetik 
kanpo daude oraindik hainbat jabetza.

Cahillek dio gai hau interes histori-
ko hutsetik haratago doala, ez dela soi-
lik arazo etikoa, eta ondorio politiko, 
ekonomiko eta sozialak dituela. Alegia, 
duela mila urte Gilen erregeak eginda-
ko banaketak gaur egungo arazo askori 
eragiten diela: etxebizitzen krisiari, in-
gurugiroari, desoreka sozialari… 

Gilen Konkistatzailearen
oinordeko aberatsak

Kodizerik zaharrena enkantean
Crosby-Schøyen kodizea inoiz aur-
kitutako Bibliako testuen transkrip-
ziorik zaharrena da eta datorren 
ekainaren 11n Christies  etxeak 
enkantean salduko du, 2,6 eta 3,8 
milioi dolar arteko irteera prezioa-
rekin. Testua Egipton idatzi zuten 
eta bertan aurkitu zuten egiptoar 
nekazari batzuek 1952an, Dishna 
hiritik gertu. Horregatik egiptoarrek 
Dishna kodizea esaten diote piezari. 

Baina ofizialki kodizearen jabe 
izan diren bildumagile europa-
rren izena dauka kodizeak. Eta ez 
da kasu bakarra; kodizea Bodmer 
papiro bildumaren parte da eta 
izena Martin Bodmer bildumagile 
suitzarrak erosi zituelako jarri zio-
ten. Kasu ezagunagoa da Partenoi-
ko marmolena; Lord Elgin espolia-
tzailearen izenez ere ezagunak dira 
pieza horiek. 

